
Hjálagt:

kjörinna fulltrúa í þeirra garð - drög.



Bráðabirgðaverkferill og leiðir til úrlausna vegna kvartana starfsfólks Reykjavíkurborgar vegna 

framgöngu kjörinna fulltrúa í þeirra garð 

 

Markmið þessa bráðabirgðaverkferils er að skapa vettvang og farveg fyrir starfsfólk Reykjavíkurborgar 

til að koma kvörtunum á framfæri vegna framgöngu kjörinna fulltrúa í þeirra garð. Með þessu er stefnt 

að því að skapa vettvang sáttar og aukins trausts í samskiptum starfsfólks Reykjavíkurborgar og kjörinna 

fulltrúa. Þessi verkferill er til bráðbirgða og er settur fram í samræmi við leiðbeiningar í áliti siðanefndar 

Sambands íslenskra sveitarfélaga frá 14. desember 2018 og með hliðsjón af þeim skyldum sem á 

Reykjavíkurborg hvíla sem atvinnurekanda skv. lögum nr. 46/1980 um aðbúnað, hollustuhætti og öryggi 

á vinnustöðum, sbr. einnig  reglugerð nr. 1009/2015 um aðgerðir gegn einelti, kynferðislegri áreitni, 

kynbundinni áreitni og ofbeldi á vinnustöðum.   

 

 Forsendur: Starfsfólk Reykjavíkurborgar á rétt á því að starfa í  öruggu og heilsusamlegu 

starfsumhverfi. Þann 19. mars 2019 var samþykkt í borgarstjórn stefna Reykjavíkurborgar gegn 

einelti, áreitni og ofbeldi á vinnustöðum og um leið staðfestur verkferill og leiðir til úrlausna í 

eineltis og áreitnimálum hjá Reykjavíkurborg. Sá ferill tekur hins vegar ekki til þeirrar stöðu ef 

kvartanir starfsfólks Reykjavíkurborgar snúa að kjörnum fulltrúum. Ástæðan er sú að kjörnir 

fulltrúar njóta sérstöðu, sem m.a. byggir á því að Reykjavíkurborg gegnir ekki hefðbundnu 

vinnuveitendahlutverki gagnvart þeim og getur því ekki brugðist við slíkri hegðun af þeirra 

hálfu í garð starfsfólks Reykjavíkurborgar með sama hætti og þegar um tilvik er að ræða milli 

starfsmanna Reykjavíkurborgar. Eftir sem áður ber atvinnurekanda skylda til að tryggja öruggt 

og heilsusamlegt starfsumhverfi starfsmanna Reykjavíkurborgar og því þarf að vera til staðar 

farvegur fyrir slíkar kvartanir, sbr. einnig í þessu sambandi álit siðanefndar Sambands íslenskra 

sveitarfélaga frá 14. desember 2018.  

 

 Upphaf málsmeðferðar og hvert skal senda kvörtun: Starfsfólk, sem vill koma á framfæri 

kvörtun vegna framgöngu kjörins fulltrúa gagnvart sér eða öðrum úr hópi starfsfólks 

Reykjavíkurborgar, getur sent tilkynningu um slíkt til síns yfirmanns,  til mannauðsþjónustu 

viðkomandi sviðs eða eineltis- og áreitniteymis sviðsins.  

 

 Form kvörtunar: Ekki er gerð krafa um að kvörtun sé sett fram á tilteknu formi en heimilt er 

að nýta fyrirliggjandi form fyrir tilkynningu um einelti, kynferðislega áreitni, kynbundna áreitni 

eða annað ofbeldi. Tilkynningu má einnig setja fram með munnlegum hætti ef þess er óskað og 

skal viðtakandi hennar sjá um að skrá tilkynninguna niður og fá hana staðfesta af tilkynnanda. 

Auk upplýsinga um þá aðila sem í hlut eiga þurfa að koma fram upplýsingar um þá hegðun sem 

um ræðir ásamt skýrri málavaxtalýsingu sem og fylgigögn eftir því sem við á. Ljóst þarf að vera 

hver setur kvörtunina fram og er ekki tekið við nafnlausum kvörtunum. 

 

 Málsmeðferð: Haga skal allri málsmeðferð í samræmi við stjórnsýslulög nr. 37/1993 og farið 

skal með allar persónuupplýsingar í samræmi við lög um persónuvernd og meðferð 

persónuupplýsinga nr. 90/2018. 

 

o Kvörtun eða ábendingu skal komið til miðlægs eineltis- og áreitniteymis sem annast 

upphafsathugun málsins, þ.e.  athugar  hvort að kvörtun starfsmanns innihaldi 

nægjanlegar upplýsingar til að könnun geti farið fram. Ef talið er þörf á nánari 

upplýsingum leiðbeinir teymið starfsfólki.  

o Komist teymið að þeirri niðurstöðu að könnun skuli fara fram skal tilkynna 

hlutaðeigandi kjörnum fulltrúa um fyrirliggjandi erindi og málsmeðferð.   

 

Könnun máls: Leita skal til óháðs og sérhæfðs aðila utan Reykjavíkurborgar til að annast könnun máls. 

Tillögu um til hvaða aðila skuli leitað skal bera undir þann/þá aðila sem báru fram kvörtun sem og hinn 



kjörna fulltrúa. Við könnun málsins hjá utanaðkomandi aðila gilda eins og áður ákvæði stjórnsýslulaga 

og farið skal með öll gögn sem trúnaðargögn. Meðan málið er til meðferðar skal eineltis- og 

áreitniteymið kanna þörf málsaðila fyrir stuðning og ráðgjöf fagaðila og veita slíkan stuðning eftir því 

sem við á. 

 

Gögn og trúnaður: Aðilar máls hafa aðgang að gögnum þess í samræmi við ákvæði laga og skal aðilum 

í upphafi málsmeðferðar gerð grein fyrir því að um er að ræða opið og gegnsætt vinnsluferli sem felur 

það í sér að aðilar máls verða upplýstir um það sem fram kemur við könnun málsins. Á þeim fundum 

sem haldnir eru með málsaðilum og varða viðkomandi mál skal rituð fundargerð sem fara skal yfir í lok 

fundar. Þær skulu vera á stöðluðu formi með upplýsingum um hvar og hvenær fundur var haldinn, hvaða 

mál hafi verið til umræðu, hverjir mættu á fundinn, hvaða gögn voru lögð fram og hvaða ákvarðanir 

voru teknar. Öll gögn skulu merkt sem trúnaðargögn. 

 

Niðurstaða og lok máls: Sá óháði og sérfróði aðili sem fenginn er til að kanna málið skal kynna 

niðurstöðu athugunar sinnar fyrir hlutaðeigandi starfsmanni/starfsmönnum og kjörnum fulltrúa að henni 

lokinni ásamt tillögum að lausn eftir því sem við á. Jafnframt skal miðlægt eineltis- og áreitniteymi 

upplýst um niðurstöðu málsins. Þegar niðurstaða hinnar óháðu könnunar hefur verið kynnt aðilum sem 

og eftir atvikum tillögur að lausn málsins telst meðferð þess lokið af hálfu Reykjavíkurborgar.  

 

 

Greinargerð 

 

Eins og rakið er í inngangsorðum þessa verkferils þá miðar hann að því  að skapa vettvang fyrir starfsfólk 

Reykjavíkurborgar til að koma ábendingum eða kvörtunum á framfæri vegna framgöngu kjörinna 

fulltrúa í þeirra garð.  Sá farvegur miðar að því að skapa vettvang sáttar og aukins trausts í samskiptum 

starfsfólks Reykjavíkurborgar og kjörinna fulltrúa. Þessi verkferill er til bráðbirgða í ljósi þess að 

siðanefndin leggur til að hugað verði sérstaklega að þessum málum í tengslum við endurskoðun á 

gildandi siðareglum kjörinna fulltrúa sem og starfsmanna Reykjavíkurborgar. Verkferillinn er einnig 

settur fram með hliðsjón af þeim skyldum sem á Reykjavíkurborg hvíla sem atvinnurekanda skv. lögum 

og reglugerð nr. 1009/2015 um aðgerðir gegn einelti, kynferðislegri áreitni, kynbundinni áreitni og 

ofbeldi á vinnustöðum.   

 

Starfsfólk Reykjavíkurborgar á rétt á því að starfa í  öruggu og heilsusamlegu starfsumhverfi. Mikilvægt 

er að innan vinnustaðarins sé farvegur til að tryggja öruggt og heilsusamlegt starfsumhverfi. Þann 19. 

mars 2019 var samþykkt í borgarstjórn stefna Reykjavíkurborgar gegn einelti, áreitni og ofbeldi á 

vinnustöðum og um leið staðfestur verkferill og leiðir til úrlausna í eineltis og áreitnimálum hjá 

Reykjavíkurborg. Sá ferill tekur hins vegar ekki til þeirrar stöðu ef kvartanir starfsfólks 

Reykjavíkurborgar snúa að kjörnum fulltrúum. Ástæðan er sú að kjörnir fulltrúar njóta eðli málsins 

samkvæmt sérstöðu, sem m.a. byggir á því að Reykjavíkurborg gegnir ekki hefðbundnu 

vinnuveitendahlutverki gagnvart kjörnum fulltrúum og getur því ekki brugðist við staðfestri slíkri 

hegðun af þeirra hálfu í garð starfsfólks Reykjavíkurborgar. Eftir sem áður ber atvinnurekanda skv. 

lögum nr. 46/1980 um aðbúnað, hollustuhætti og öryggi á vinnustöðum og reglugerð nr. 1009/2015 

skylda til að láta einelti, kynferðislega áreitni, kynbundna áreitni eða ofbeldi á vinnustað ekki viðgangast 

og því þarf að vera til staðar farvegur fyrir slíkar kvartanir, sbr. einnig í þessu sambandi álit siðanefndar 

Sambands íslenskra sveitarfélaga frá 14. desember 2018.  

 

Í framangreindu áliti siðanefndar Sambands sveitarfélaga er fjallað um það þegar kjörnir fulltrúar gera 

starfsmenn að umtalsefni í opinberri umræðu. Þar kemur fram um þetta atriði að almennt hljóti það að 

teljast óheppilegt að kjörnir fulltrúar geri störf starfsmanna sveitarfélags að umtalsefni í opinberri 

umræðu, sérstaklega ef ummælin feli í sér neikvæðan dóm yfir viðkomandi starfsfólki eða störfum þess. 

Ganga megi að því vísu að slík ummæli á opinberum vettvangi séu slæm fyrir viðkomandi starfsmenn 



og hafi áhrif í þá átt að veikja tiltrú almennra borgara á starfsemi sveitarfélagsins. Slík framkoma geti 

falið í sér brot á 1. mgr. 3. gr. siðareglna kjörinna fulltrúa Reykjavíkurborgar sem hljóðar svo: „Kjörnir 

fulltrúar gæta þess að fara ekki út fyrir umboð sitt í störfum sínum og virða verkaskiptingu í stjórnkerfi 

Reykjavíkurborgar. Þeir sýna störfum og réttindum annarra kjörinna fulltrúa og starfsmanna 

Reykjavíkurborgar tilhlýðilega virðingu.“ 

 

Í áliti siðanefndarinnar segir síðan: 

 

„Samkvæmt þessu ákvæði ber kjörnum fulltrúum að virða verkaskiptingu í stjórnkerfi borgarinnar. Sú 

verkaskipting felur í sér, samkvæmt 1. mgr. 56. gr. sveitarstjórnarlaga, að framkvæmdastjóri 

sveitarfélags er æðsti yfirmaður starfsliðs sveitarfélagsins. Eftirlit með störfum einstakra starfsmanna 

fellur samkvæmt þessari verkaskiptingu undir borgarstjóra en ekki kjörna fulltrúa, enda þótt sveitarstjórn 

hafi almennt vinnuveitenda- og eftirlitshlutverk.“ 

 

Í framhaldinu er síðan rakið innihald þess efnis sem lagt er til grundvallar á námskeiðum fyrir 

sveitarstjórnarmenn þar sem m.a. er fjallað um vinnuveitendahlutverk sveitarstjórna og tengsl kjörinna 

fulltrúa við starfsfólk sveitarfélags. Þar kemur fram að þótt framkvæmdastjórinn sé æðsti yfirmaður 

starfsliðs sveitarfélagsins beri sveitarstjórn hina endanlegu ábyrgð á því hvernig sveitarfélag ræki 

hlutverk sitt sem vinnuveitandi. Mannauðs- og launastefna sveitarfélags séu þess vegna þættir sem 

kjörnir fulltrúar geti látið sig varða. Einnig geti kjörnir fulltrúar látið sig varða það hvernig stjórnsýslan 

sem slík stendur sig í upplýsinga- og þjónustuhlutverki sínu. Hins vegar sé varhugavert fyrir kjörna 

fulltrúa að blanda sér í starfsmannamál þannig að þeir fari að skipta sér af einstökum starfsmönnum. Þar 

séu þeir komnir inn á verksvið og eftirlitshluverk framkvæmdastjóra sveitarfélagsins. Skýr 

mannauðsstefna og skýrar reglur um verkaskiptingu og málsmeðferð í starfsmannamálum stuðli að 

æskilegri einingu innan sveitarstjórnar um starfsmannamál. 

 

Síðan segir í álitinu: 

 

„Siðanefnd tekur undir þetta sjónarmið og telur tilefni til að leggja áherslu á mikilvægi þess að hafa 

skýrar reglur um verkaskiptingu og samskipti. Jafnframt verða kjörnir fulltrúar ávallt að vera meðvitaðir 

um skyldu sína skv. 1. mgr. 3. gr. siðareglna kjörinna fulltrúa hjá Reykjavíkurborg og sýna störfum og 

réttindum starfsmanna tilhlýðilega virðingu. Opinber gagnrýni kjörinna fulltrúa á störfum einstaka 

starfsmanna eru á skjön við þau gildi. Telji kjörinn fulltrúi að eitthvað sé aðfinnsluvert í 

starfsmannamálum sveitarfélags er rétti farvegurinn að beina málinu til framkvæmdastjóra 

sveitarfélagsins sem æðsta yfirmanns starfsmanna.“ 

 

Í álitinu er síðan að finna leiðsögn siðanefndar um það með hvaða hætti sé rétt að hafa umgjörð þeirra 

mála þegar starfsmenn sveitarfélaga telja kjörna fulltrúa brjóta siðareglur með framferði sínu, eða öfugt. 

Fjallað er um hlutverk siðanefndar sambandsins í þessu samhengi og að hún hafi ekki það hlutverk að 

segja til um það hvort siðareglur hafi verið brotnar í ákveðnu tilviki. Nefndin leggi áherslu á það hlutverk 

siðareglna að fyrirbyggja óvandaða starfshætti og stuðla að því að jákvæðir lærdómar séu dregnir af 

tilvikum þegar kjörnir fulltrúar virðast breyta á skjön við siðferðilegar kröfur. Bent er á í þessu samhengi 

fræðsluefni sem Samband sveitarfélaga hefur birt á heimasíðu sinni um siðferði og samfélagslega ábyrgð 

í sveitarfélögum. Þar segir meðal annars að til að standa undir trausti íbúanna sé mikilvægt að „bregðast 

við siðferðislegum úrlausnarefnum sem upp koma í starfsemi sveitarfélags með því að skapa viðhorf og 

menningu sem byggir á opnum tjáskiptum þannig að hægt sé að ræða álitaefni sem upp koma og skiptast 

á sjónarmiðum og reynslu um það hvernig eigi að leysa þau.“ 

 

Í álitinu er síðan fjallað um viðbrögð við athugasemdum eða ábendingum starfsmanna um að framferði 

kjörins fulltrúa uppfylli ekki þær siðferðilegu kröfur sem gera ætti til hans og hverjir séu mikilvægustu 

aðilarnir í lausnamiðaðri samræðu. „Þar ber að nefna starfsmanninn sjálfan og kjörna fulltrúann. Þetta 



eru beinir aðilar málsins. Siðferði og traust er þó ekki þeirra einkamál og því þurfa að koma að lausn 

málsins aðrir úr hópi kjörinna fulltrúa og starfsmanna sveitarfélagsins. Þar berist böndin annars vegar 

að yfirmanni starfsmannsins og framkvæmdastjóra sveitarfélagsins og hins vegar formanni byggðaráðs, 

með hliðsjón af því að ráðið fer skv. sveitarstjórnarlögum með eftirlit með stjórnsýslu sveitarfélags. 

Nefndin leggur áherslu á mikilvægi þess að starfsmaðurinn leiti til sinna yfirmanna og að tengingin við 

kjörna fulltrúa fari í gegnum framkvæmdastjóra.  

 

Nefndin fjallar síðan um það hvernig leysa eigi úr slíkum málum þegar þau komi upp. Þar segir nefndin 

að reyni á mannkosti og dómgreind þeirra sem að þeim koma. Í sumum tilvikum kunni að vera ástæða 

til að fá utanaðkomandi fagaðstoð, til dæmis ef lausnin felst í að komast að rótum samskiptavanda 

einstaklinga. Grundvallaratriðið er að leitað sé að farvegi lausnamiðaðrar, heiðarlegrar og málefnalegrar 

og opinnar umræðu sem leitt geti til sátta og aukins trausts á því hvernig farið er með lýðræðislegt umboð 

innan sveitarfélagsins. 

 

Í ljósi alls framangreinds, gildandi siðareglna, reglugerðar um aðgerðir gegn einelti, kynferðislegri 

áreitni, kynbundinni áreitni og ofbeldi á vinnustöðum sem og sveitarstjórnarlaga, er sá verkferill lagður 

til sem tilgreindur er hér að framan hafi starfsfólk Reykjavíkurborgar fram að færa kvartanir eða 

ábendingar vegna framgöngu kjörinna fulltrúa í þeirra garð. Ferillinn miðar að því að skapa vettvang 

fyrir starfsmenn til að koma sínum sjónarmiðum á framfæri og skilgreina farveg fyrir formlegar 

kvartanir þeirra. Sá farvegur gerir ráð fyrir því að eftir frumathugun miðlægs eineltis- og áreitniteymis 

fari málið til frekari könnunar hjá óháðum og sérhæfðum, utanaðkomandi aðila. Hlutverk hans verði að 

kanna málið frekar og skila að athugun lokinni niðurstöðu sinni, eftir atvikum með tillögum að lausn. 

Ekki er farin sú leið sem lögð er til í framangreindu áliti siðanefndar Sambands sveitarfélaga að ætla 

borgarstjóra eða formanni borgarráðs hlutverk í þessu ferli heldur er miðlægu eineltis- og áreitniteymi 

falið að leggja mat á fyrirliggjandi kvörtun og koma því að undangenginni ákveðinni málsmeðferð til 

frekari könnunar hjá utanaðkomandi aðila. Felur þetta ferli í sér að skapaður er vettvangur sáttar og 

aukins trausts í samskiptum starfsfólks Reykjavíkurborgar og kjörinna fulltrúa, eins og fjallað er um í 

títtnefndu áliti siðanefndar Sambands sveitarfélaga. 

